
Intervensaun MOP Iha Sesaun 
Abertura Ba Diskusaun Servisu 

Grupu Internasionál Kona-ba Bee-
moos no Drenajen 

 
Dili, Hotel Timor, Kinta, 15 fulan-Novembru 2018 

Diskursu S. Exa, Ministu Obras Públikas (MOP), Arq. Salvador Eugénio Soares 

dos Reis Pires, iha sesaun abertura ba diskusaun servisu Grupu 

Interministeriál ba finalizasaun Planu Mestri bee-moos no drenajen nian iha 

Hotél Timor, Dili iha loron 15 fulan-Novembru tinan 2018. Diskursu Sr. 

Ministru Obras Públikas nian mak hanesan tuir mai: 

 

Exselénsias Señores MEMBRUS OITAVU GOVERNU KONSTITUSIONÁL, 

Señores Diretor Jerál no Nasionál sira, Konvidadus hotu, Bemvindo e Bom dia 

ba ita-boot sira hotu… 

Distintus Partisipantes, Señoras e Señores,  

Uluk nanain, há’u hakarak hato’o obrigadu wa’in ba membru Project 

Steering Committee hotu ninia disponibilidade hodi marka prezensa iha 

ne’e. Nu’udar Kordenadór Project Steering Committee ba Projetu Planu Mestre 

Saneamentu no Drenajen Dili, ha’u kontenti tebes tamba primeira-véz, ohin 

bele hasoru malu ho ita-boot sira atu kompartilla ideias kona-ba progressu 

finalizaaun Planu Mestre ne’e. Nu’udar ita-boot sira hotu hatene, dez-

igualidade assesu ba dezenvolvimentu bele fó impaktu negativu oi-oin iha 

vida moris komunidade nian, liuliu iha dezenvolvimentu sósiu-ekonómiku. 

Tamba ne’e, komunidade mundiál iha loron 25 Setembru 2015 halo ona 

deklarasaun ida katak sira sei la aseita tan kondisoens mukit hanesan tuir 



mai, ne’ebe kria diferénsia boot entre nasaun dezenvolvida no nasaun sira 

foin iha dezenvolvimentu nia-laran;   

! Taxa mortalidade labarik ki’ik sei kontinua aas tebes   

! Taxa povu mukit ne’ebé ki’ak no mós moris terus hela sei kontinua aas  

! Taxa komunidade falta ba asesu bee-moos no saneamentu sei kontinua aas  

Atu kombate dez-igualidade iha asesu dezenvolvimentu hirak ne’e, 

komunidade internasionál hamosu Objetivu Dezenvolvimentu Sustentável 

(ODS) 2030, ne’ebé involve topiku oi-oin, inklui; halakon kiak, in-seguransa 

ba ai-han, hadi’ak saúde, edukasaun, igualidade ba jéneru, hamenus dez-

igualidade, hadia asesu ba enérjia, bee-moos no saneamentu, kria padraun 

sustentável ba produsaun no konsumu, mudansa klimátika, sidade ne’ebé 

sustentável, protesaun no uzu sustentável husi oseanu no ekosistema rai, 

kresimentu ekonómiku inkluzivu, infraestrutura no industrializasaun, 

governasaun di’ak, no respetivu ba meius husi implementasaun nian.  

 

Distintus Partisipantes, Señoras e Señores, 

Ohin, ha’u hakarak fó hanoin hikas ba ita hotu katak, Oitavu Governo 

Konstitusionál sei kontinua kompremete nia-an no sei halo esforsu tomak 

para bele kontribui no atinji objetivu Planu Dezenvolvimientu Nationál (PDN) 

ho Objetivu Dezenvolvimientu Sustentável (ODS) 2030 ne’ebe governu adopta 

ona liu husi Rezulusaun Governu numeru 34/2015 de 23 Setembru, iha biban 

ne’e liuliu ODS seis (6) kona-ba bee mos no saneamentu ho ojetivu atu 

hamenus dez-igualidade. Governu sei kontinua halo esforsu para la husik ema 

ida ou sidadaun ida hela iha kotuk “Leaving no One Behind”, para bele 

garante futuru ida di’ak, la’os de’it ba ita Timor oan, maibé mós kontribui ba 

hadi’a moris iha nível globál. Asesu ba bee-moos no saniamentu ne’ebé di’ak 

signifika sei kontribui mós ba hadia ODS seluk, inklui; saúde públika, 

edukasaun, kondisaun sósiu-ekonómiku, igualidade no inkluizaun ba jéneru. 

Purizemplu, kondisaun saneamentu báziku ne’ebé di’ak, sei kontribui 

hamenus problema saúde hanesan moras diareia, dengue, malaria no seluk 

tan ne’ebé tipikamente asosiada ho zona kontaminadu ho foer. 



Konsekuentemente hadi’a saneamentu kontribui ona mós ba atinje ODS tres 

(3): kona-ba saúde di’ak no moris di’ak. Tamba ne’e, ho ita hotu ninia 

kontribuisaun, Ministériu Obras Públikas sei kontinua halo esforsu tomak hodi 

fornese bee-moos no saneamentu ba sidadaun tomak, hanesan implementa 

Planu Mestri ba Bee-moos, Saneamentu no Drainagem iha sidade Dili no 

kapitál munisípiu sira seluk para bele kontribui realiza ODS seis (6), ne’ebé sei 

kontribui mós ba atinji ODS seluk.  

 

Distintu Partisipantes Señoras e señores, 

Planu Mestre Saneamentu no Drenajen ba Sidade Dili ne’ebé aprova ona iha 

Konsellu Ministru iha Kintu (V) Governu Konstitusionál iha 24 Outobru 2012, 

fahe ba komponente boot rua (2) hanesan: Drenajen; ho objetivu atu halakon 

fenómeno inundasaun iha sidade, no saneamentu; ho objetivu atu halibur no 

halo tratamentu ba bee-foer, ne’ebé atualmente ita soe arbitráriu de’it iha liur 

laiha tratamentu, husik ba mota no valeta drenajen ezistente ne’ebé prejudika 

ba ema-nia saúde.  

Iha âmbito Drenajen nian, Diresaun Jerál Bee no Saneamentu tranzmite mai 

ha’u katak, depois hetan ona Lisensa Ambientál, ita bele hahú ba dadaun faze 

implementasaun obra tuir “estudu dezeñu detalladu ne’ebé remata ona”. Iha 

âmbito Saneamentu nian, ohin, ita sei hetan aprezentasaun kona-ba revizaun 

finál Planu Mestre Saneamentu iha Dili ne’ebé mak sei fornese solusaun ba 

tratamentu bee-foer sentralizadu, tuir faze ho kustu estimativa.  

 

Distintus Partisipantes, Señoras e Señores, 

 Ha’u fiar katak liu husi sorumutuk ida-ne’e, ita-boot sira sei ajuda fó hanoin 

ida di’ak liu, ba Konsultór Agua de Portugál ne’ebé mak responsabliza 

dezenvolve relatóriu finál ba Planu Mestre ne’e, atu sira bele finaliza servisu 

ida-ne’e tuir planu no vizaun governu nian. Ba dala ikus, ha’u apresia no 

agradese tebes ba ita-boot sira-nia presenza no kontribuisaun, i ha’u deklara 



no loke sesaun servisu Grupu Interministeriál ida-ne’e. Ba atensaun, ha’u 

hato’o obrigadu!! 

 

Arq. Salvador Eugénio Soares dos Reis Pires 

Ministru Obras Públikas 

#Media_MOP 

 


